
Riżoluzzjoni tal-Parlament Ewropew dwar l-applikazzjoni tal-Islanda għas-sħubija mal-
Unjoni Ewropea

Il-Parlament Ewropew,

– wara li kkunsidra l-Opinjoni tal-Kummissjoni dwar l-applikazzjoni tal-Islanda għas-
sħubija mal-Unjoni Ewropea (SEC(2010)0153),

– wara li kkunsidra r-riżoluzzjoni tiegħu tas-26 ta' Novembru 2009 dwar id-dokument ta’ 
strateġija tal-Kummissjoni 2009 dwar it-tkabbir li jikkonċerna l-pajjiżi tal-Balkani tal-
Punent, l-Islanda u t-Turkija1,

– wara li kkunsidra r-riżoluzzjoni tiegħu tal-11 ta' Frar 2010 dwar il-proposta għal 
regolament tal-Parlament Ewropew u tal-Kunsill li jemenda r-Regolament tal-Kunsill 
(KE) Nru 1085/2006 tas-17 ta' Lulju 2006 li jistabbilixxi Strument għall-Assistenza ta' 
Qabel l-Adeżjoni (IPA) (COM(2009)0588 – C7-0279/2009 – 2009/0163(COD))2,

– wara li kkunsidra l-Artikolu 110(2) tar-Regoli ta' Proċedura tiegħu,

A. billi, skont l-Artikolu 49 tat-Trattat UE, “[kull] Stat Ewropew ... jista’ japplika sabiex isir 
membru tal-Unjoni”,

B. billi l-progress ta’ kull pajjiż lejn is-sħubija mal-Unjoni Ewropea huwa bbażat fuq il-
mertu u jiddependi fuq l-isforzi tiegħu biex jikkonforma mal-kriterji għall-adeżjoni,

C. billi nhar is-17 ta’ Ġunju 2009 l-Islanda ppreżentat l-applikazzjoni tagħha biex tissieħeb 
mal-Unjoni Ewropea,

D. billi l-Kummissjoni ppreżentat l-Opinjoni tagħha fl-24 ta’ Frar 2010, bir-
rakkomandazzjoni li jinfetħu n-negozjati mal-Islanda dwar l-adeżjoni,

E. billi, peress li kull tkabbir li sar sa issa kien bla dubju suċċess kemm għall-Unjoni 
Ewropea, kif ukoll għall-Istati Membri li ngħaqdu magħha u kkontribwixxa għall-
istabilità, l-iżvilupp u l-prosperità fl-Ewropa kollha kemm hi, huwa essenzjali li jinħolqu 
l-kundizzjonijiet meħtieġa sabiex jitlesta l-proċess ta' adeżjoni mal-Islanda u biex jiġi 
żgurat li l-adeżjoni tagħha tkun suċċess ukoll,

F. billi r-relazzjonijiet bejn l-Islanda u l-Unjoni Ewropea jmorru lura għall-1973 meta ġie 
ffirmat ftehim bilaterali dwar il-kummerċ ħieles bejniethom,

G. billi l-Islanda diġà qed tikkopera mill-qrib mal-UE bħala membru taż-Żona Ekonomika 
Ewropea (ŻEE), il-Ftehimiet ta’ Schengen u r-Regolament ta’ Dublin, u għaldaqstant diġà 
adottat parti sinifikanti mill-acquis communautaire,

                                               
1 Testi adottati, P7_TA-PROV(2009)0097.
2 Testi adottati, P7_TA-PROV(2010)0026.

H. billi l-Islanda għandha tradizzjoni demokratika stabbilita sew u livell għoli ta’ allinjament 
mal-acquis,

I. billi l-Islanda ilha mill-1994 tagħti kontribut importanti għall-koeżjoni u s-solidarjetà 
Ewropea permezz tal-Mekkaniżmu Finanzjarju taħt iż-ŻEE,

J. billi l-Islanda qed tikkontribixxi għall-missjonijiet għaż-żamma tal-paċi tal-UE u tallinja 
lilha nnifisha b’mod regolari mal-Politika Estera u ta' Sigurtà Komuni tal-UE,

K. billi l-Islanda u l-popolazzjoni tagħha ntlaqtu b’mod gravi mill-kriżi finanzjarja u 
ekonomika globali li wasslet għall-kollass tas-sistema bankarja Islandiża fl-2008,

L. billi, b’segwitu għal referendum li sar nhar is-6 ta’ Marzu 2010, ġie rrifjutat ftehim mal-
gvernijiet tar-Renju Unit u l-Pajjiżi l-Baxxi biex jitħallas lura self ta' EUR 3.9 biljun u l-
partijiet involuti huma mistennija li jilħqu ftehim ġdid, 

M. billi l-opinjoni pubblika u l-partiti politiċi fl-Islanda huma diviżi dwar il-kwistjoni tas-
sħubija mal-UE; billi huwa ċar li l-opinjoni pubblika dwar is-sħubija mal-UE nbidlet mis-
sajf tal-2009 u, illum, l-oppożizzjoni għas-sħubija mal-UE qatt ma kienet daqstant għolja,

Kriterji politiċi

1. Jilqa’ l-perspettiva li, bħala Stat Membru ġdid tal-UE, se jkollna pajjiż b’kultura 
demokratika b’saħħitha; jenfasizza, f’dan il-kuntest, li l-adeżjoni tal-Islanda se tkun ta’ 
benefiċċju kemm għall-pajjiż u kemm għall-UE u se tkompli ssaħħaħ ir-rwol tal-Unjoni 
bħala promotur u difensur tad-drittijiet tal-bniedem u d-drittijiet fundamentali fid-dinja;

2. Jisħaq fuq il-koperazzjoni eċċellenti li teżisti bejn il-Membri tal-Parlament Ewropew u l-
membri tal-Althingi fil-qafas tal-Kumitat Parlamentari Konġunt taż-ŻEE u jistenna li l-
kollaborazzjoni fil-Kumitat Parlamentari Konġunt PE-Islanda l-ġdid li se jinħoloq wara li 
jibdew in-negozjati dwar l-adeżjoni se tħalli l-frott bl-istess mod;

3. Jistieden lill-awtoritajiet Islandiżi biex jaffrontaw id-distinzjoni attwali li qed issir bejn iċ-
ċittadini tal-UE rigward id-dritt tagħhom li jivvotaw u li joħorġu bħala kandidati fl-
elezzjonijiet lokali fl-Islanda;

4. Hu tal-fehma li l-gvern tal-Islanda għandu jadotta mekkaniżmi speċjali sabiex tiġi żgurata 
l-indipendenza tal-ġudikatura u biex jiġu evitati l-konflitti ta’ interess;

5. Iħeġġeġ lill-Islanda biex tirratifika l-Konvenzjoni tan-NU kontra l-korruzzjoni u l-
Konvenzjoni Ċivili tal-Kunsill tal-Ewropa dwar il-korruzzjoni;

6. Ifaħħar lill-Islanda għar-riżultati tajba li kisbet fil-qasam tad-drittijiet tal-bniedem; 
jistieden, madankollu, lill-awtoritajiet Islandiżi biex jirratifikaw il-Konvenzjoni Qafas tal-
Kunsill tal-Ewropa għall-Ħarsien tal-Minoranzi Nazzjonali, kif ukoll il-Konvenzjoni tan-
NU dwar id-Drittijiet tal-Persuni b’Diżabilitajiet; 

7. Iħeġġeġ lill-Islanda biex issegwi r-rakkomandazzjonijiet tal-2008 tal-OSKE-ODIHR dwar 
il-kriminalità ispirata mill-mibegħda; 

Kriterji ekonomiċi

8. Jinnota li l-Islanda laħqet livell sodisfaċenti fl-implimentazzjoni tal-obbligi tagħha fil-
kuntest taż-ŻEE u fil-ħila tagħha li tirreżisti għall-pressjoni kompetittiva u l-forzi tas-suq 
fl-UE;

9. Jilqa’ l-politiki biex tkompli tiġi ddiversifikata l-ekonomija tal-Islanda bħala pass meħtieġ 
għall-benessri ekonomiku tal-pajjiż fuq perjodu twil;

10. Jinnota li waqt li l-konsolidazzjoni fiskali tibqa’ sfida fundamentali, l-Islanda qed turi 
sinjali inkoraġġanti ta’ stabilizzazzjoni ekonomika; hu tal-fehma li l-miżuri li ttieħdu sa 
issa fil-qasam monetarju sejrin fid-direzzjoni tajba biex tissaħħaħ l-istabilità finanzjarja u 
ekonomika;

11. Jilqa’ r-rapport tal-Kummissjoni Speċjali ta’ Stħarriġ li jista’ jikkontribwixxi biex tinbena 
mill-ġdid il-fiduċja nazzjonali; iħeġġeġ li jkun hemm miżuri ta’ segwitu għall-ħidma ta’ 
din il-Kummissjoni sabiex jiġu indirizzati n-nuqqasijiet politiċi, ekonomiċi u istituzzjonali 
urġenti li huma deskritti f’dan ir-rapport; 

12. Jitlob li jintlaħaq qbil dwar l-arranġamenti biex self ta’ EUR 3.9 biljun jitħallas lura lill-
gvernijiet tar-Renju Unit u l-Pajjiżi l-Baxxi u jindika li din hi kwistjoni bilaterali li ma 
għandhiex tkun ta’ xkiel biex jitnedew in-negozjati dwar l-adeżjoni mal-Islanda;

13. Jieħu nota tax-xewqa tal-Islanda li ssir parti miż-żona tal-euro, li tista’ tinkiseb wara li ssir 
membru tal-UE u meta jiġu sodisfatti l-kundizzjonijiet meħtieġa kollha;

14. Jilqa’ l-approvazzjoni tat-tieni reviżjoni tal-ftehim stand by tal-FMI mmirat lejn l-
istabilizzazzjoni tal-munita, ir-ristrutturar tal-banek u l-konsolidazzjoni fiskali;

15. Jinsab imħasseb dwar il-qgħad li qed jikber u l-inflazzjoni għolja, waqt li jinnota li dan l-
aħħar kien hemm indikazzjonijiet ta’ titjib;

16. Ifaħħar lill-Islanda għar-rati għoljin tagħha ta' investimenti fl-edukazzjoni, ir-riċerka u l-
iżvilupp;

Kapaċità li tadotta l-obbligi tas-sħubija

17. Jinnota li, bħala membru taż-ŻEE, l-Islanda diġà tissodisfa r-rekwiżiti ta’ 10 mill-kapitoli 
tan-negozjati, tissodisfa parzjalment ir-rekwiżiti ta’ 11 mill-kapitoli tan-negozjati, li jħalli 
biss 12-il kapitolu mhux koperti miż-ŻEE li hemm bżonn li jiġu nnegozjati kompletament;

18. Jistieden lill-awtoritajiet tal-Islanda biex jindirizzaw id-dgħufija istituzzjonali 
fundamentali tal-ekonomija Islandiża, speċifikament l-organizzazzjoni u l-funzjonament 
tas-sistema superviżorja finanzjarja u s-sistema għall-garanzija tad-depożiti;

19. Iħeġġeġ lill-Islanda biex tadotta politika dwar l-agrikoltura u l-iżvilupp rurali li 
tikkonforma mal-politiki tal-UE, kif ukoll biex tistabbilixxi l-istrutturi amministrattivi li 
hemm bżonn biex jiġu implimentati dawn il-politiki; 

20. Jistieden lill-Kummissjoni biex tinvolvi lill-awtoritajiet Islandiżi fid-dibattiti attwali dwar 

ir-riforma tal-Politika Agrikola Komuni;

21. Jittama li jkun hemm attitudni kostruttiva meta tkun qed tiġi nnegozjata l-ħtieġa tal-
Islanda li tadotta l-Politika Komuni tas-Sajd Ewropea (PKS), sabiex ikun jista' jkun hemm 
soluzzjoni reċiprokament sodisfaċenti bbażata fuq l-aħjar prattiki fit-tmiem tan-negozjati;

22. Iħeġġeġ lill-Islanda biex tadotta miżuri fil-qasam tal-politika dwar is-sajd li jippermettulha 
li tagħmel tranżizzjoni lejn l-introduzzjoni tal-PKS;

23. Jinnota li l-Islanda tista’ tagħti kontribut prezzjuż għall-politiki tal-UE dwar l-ambjent u l-
enerġija minħabba l-esperjenza tagħha fil-qasam tal-enerġija li tiġġedded, b’mod 
partikulari l-enerġija ġeotermika, il-protezzjoni tal-ambjent u l-ġlieda kontra t-tibdil fil-
klima;

Koperazzjoni reġjonali 

24. Jikkunsidra li l-adeżjoni tal-Islanda mal-UE hija opportunità strateġika biex l-UE jkollha 
rwol aktar attiv u tikkontribwixxi għall-governanza multilaterali fir-Reġjun tal-Artiku, 
billi l-preżenza Ewropew issib pożizzjoni aktar soda fil-Kunsill tal-Artiku;

25. Jilqa’ l-fatt li l-adeżjoni tal-Islanda mal-UE ssaħħaħ id-dimensjoni tal-politika esterni tal-
Unjoni fl-Atlantiku ta’ Fuq;

Opinjoni pubblika u appoġġ għat-tkabbir

26. Jistieden lill-Kummissjoni biex tipprovdi materjal u appoġġ tekniku għall-awtoritajiet 
Islandiżi, sabiex tgħinhom jorganizzaw kampanja ta’ informazzjoni bir-reqqa u estensiva 
dwar l-implikazzjonijiet tas-sħubija mal-UE fit-territorju Islandiż kollu sabiex iċ-ċittadin 
Islandiż ikun jista' jkollu għażla informata fir-referendum futur dwar l-adeżjoni; iħeġġeġ 
lill-awtoritajiet Islandiżi biex iniedu dibattitu u djalogu pubbliċi estensivi dwar l-adeżjoni 
mal-UE;

27. Hu tal-fehma li hu kruċjali li ċ-ċittadini tal-UE jiġu ppreżentati b’informazzjoni ċara u 
komprensiva dwar l-implikazzjonijiet tal-adeżjoni tal-Islanda; jistieden lill-Kummissjoni u 
lill-Istati Membri biex jagħmlu sforzi għal dan il-għan u jikkunsidra li hu ugwalment 
importanti li t-tħassib u l-mistoqsijiet taċ-ċittadini jinstemgħu u jiġu indirizzati;

°
°      °

28. Jagħti istruzzjonijiet lill-President tiegħu biex jgħaddi din ir-riżoluzzjoni lill-Kunsill, lill-
Kummissjoni, lill-Viċi President/Rappreżentant Għoli għall-Affarijiet Barranin u l-
Politika ta' Sigurtà tal-Unjoni, lill-gvernijiet u l-parlamenti tal-Istati Membri, lill-President 
tal-Althingi u l-Gvern tal-Islanda.


